
UKA2018/138 

Inatsisartut Suleriaasianni § 36 naapertorlugu apeqquteqaat aallaavigalugu oqallisissiaq imaattoq 

matumuuna saqqummiuppara: 

Inuusuttut nunanut allanut ilinniariarsimasut  inuiaqatigiinnut ilisimasaminnik 

piginnaasaminnillu ilapittuutaajartorlutik angerlaqqinnissaminnut 

piumassuseqarnerulernissaat anguniarlugu uagut Inatsisartuni ilaasortat qanoq iliorluta 

inuusuttut nunaminnut sakkortuumik attuumassuteqartutut misigisimalersissinnaanerigut 

pillugu apeqquteqaat allaavigalugu oqallinnissamik siunnersuut 

(Inatsisartunut ilaasortaq Steen Lynge, Demokraatit) 

Tunngavilersuut 

2017-mi aasakkut "Sulisussarsiortarneq  aamma sulisoreersut pigiinnartarnissaat pillugu nassuiaat" 

Inatsisartunut agguaanneqarpoq.  

 

Nalunaarummi ilaatigut atuarneqarsinnaavoq nunani allani ilinniarsimasut 56 procentii 

ilinniareernermik kingorna ukiut qulit qaangiunneranni Kalaallit Nunaanni najugaqartartut.  Allatut 

oqaatigalugu affai sinnilaarlugit angerlaqqinngitsoortarput. Pissutaakkajuppoq ilinniartup 

Danmarkimi suliffissarsisimanera imaluunniit Danmarkimi ilaqutaqalersimanera.  

Danmarkimut assersuukkaanni angerlaqqittartut procentiat allaanerusorsuunngilaq. Danskit 

ilinniartut nunani allani ilinniarsimasut eqqarsaatigalugit kisitsisit taamaaginnangajapput.  

 

Taamaakkaluartoq Demokraatini isumaqarpugut pisariaqartoq oqallisigissallugu, uangut politikerit 

qanoq iliorluta inuiaqatigiinnik pilersitsisinnaanersugut angerlarfigissallugit pilerinartunik. 

Inuusuttut nunanut allanut ilinniariarsimasut  inuiaqatigiinnut ilisimasaminnik piginnaasaminnillu 

ilapittuutaajartorlutik angerlaqqinnissaminnut piumassuseqarnerulernissaat pillugu qanoq iliorluta 

inuusuttut nunaminnut sakkortunerusumik attuumassuteqartutut misigisimaannarnissaat uangut 

suleqataaffigisinnaavarput? 

 

Qularutissaanngilarmi nunami maani annertuumik kissaateqaratta pisariaqartillugulu inuusuttatta 

nunanut allanut ilinniariarsimasut Kalaallit Nunaannut angerlaqqittarnissaat. Ajornanngippat 

sukkanerpaamik. Ilisimasaat piginnaasaallu nunatsinni suliffeqarnerup iluani pisariaqartippagut.  

Kalaallit Nunaannut sakkortunerusumik attuumassuteqartutut misigisimatiinnassagutsigit aamma 

angerlaqqikkusunnerat siorsaavigissagutsigu taava isumaga naapertorlugu ilaatigut 

qissimittariaqarparput qanoq iliorluta qulakkeersinnaanerlutigu, ilinniartut ilinniarnerminni 

arlaleriarlutik nunatsinnukartarnissaat. Ilisimatusarfimmi semesteri ataaseq ingerlanneqarsinnaavoq 

immaqaluunniit Namminersorlutik Oqartussani, kommunit arlaanni imaluunniit sulliviit arlaanni 

ilinniarnermut atatillugu sungiusaatigalugu sulisoqarsinnaavoq. Kisianni pisariaqarpoq qanittumik 

suleqatigiittoqarnissaa taaneqartut ilinniartullu akornanni. Upperaarali kikkut tamarmik 

nuannaarutissinneqarsinnaajumaartut.  

 

Tamatuma saniatigut pisariaqarpoq tikkuassallugu, uangut politikerit ilinniartut ukiumoortumik 

Kalaallit Nunaannukarnissaminnut pisinnaatitaaffimminnik atuinissaat ajornerulersinnikuugatsigu. 

Immaqa tamanna kukkuneruvoq? Immaqa aalajangerneq tamanna allanngortittariaqaraluarpoq? 

Ilinniartut Kattuffiisa namminneq aamma oqaatiginikuuaat tamanna iluarinagu. 

Tusarnaarluarsimanerpagummi? 

Uanga isumaga naapertorlugu pisariaqarpoq Inatsisartut nalileeqqinnissaa immikkoortorlu pillugu 

eqqarsarluaqqinnissaat. Aningaasaliiffiginerusariaqarparput inuusuttatta angerlarteqqinnissaat. 

Inuusuttut angerlaqqinngitsoortut nunatsinnut tunniussassalerujussuugaluarput 

paasitissinnaasuugutsigit angerlartariaqartut.  

 

Allatut oqaatigalugu: Kalaallit Nunaata brain drain millisassappagu, pisariaqarpoq inuusuttut 

aningaasaliiffigeqqinnissaat. Aningaasaliilluarnerit tamatigut inerititaqartuaannarput kukkusumillu 

sipaarnerit kinguneqarnerlunnerusarlutik. Neriuppunga tamassi apeqqummut ammasumik 

isummersorumaartusi, qulequtaq partiip anguniagaanit annerummat siusinnerusukkullu 

isummersortarsimanernit.  

 

Pivarpummi Kalaallit Nunaata siunissaa! 

Naalakkersuisut partiillu allat saqqummiussassaannut qilanaarpunga.  

 


